
O legado dos Massó 

A. ESTÉVEZ 

A Nosa Terra. Nº 1044. 25/07/2002 

  

 

Octantes, sextantes, cadrantes solares ópticos, astrolabios, reloxios de sol, etc. Visitamos o museo 
Massó en Bueu para coñecer os obxectos marítimos que esta familia conserveira foi coleccionando desde 
finais do XIX. 

 

“Os xornaleiros non son mais que simples axentes para o traballo que xurda a diario ou por horas”. 
As normas de funcionamento da conserveira Massó de 1888 son moi claras respecto ás diferentes categorías 
xerárquicas. Primeiro, o dono e o administrador, os únicos fixos. Despois, os capataces e, por último, 
xornaleiros, fogoneiros, auxiliares, dependentes e soldadores. Dicir palabras indecorosas constituía unha falta 
grave. No almacén de salga, elas manipulaban o peixe e eles encargábanse do prensado. Así estaba dividido 
o traballo na fábrica de Massó en Bueu a finais do século XIX. 

O Museo recupera a memoria das conserveiras, un sector, 
dominado polos cataláns asentados nas costas galegas, que desenvolveu 
o seu potencial económico ao longo do século XX. Recén inaugurado e 
integrado na rede de museos da Xunta, este espacio, cuia directora é Enma 
Tilves, conserva a placa que lembra a constitución da compañía entre 
Salvador Massó e os seus fillos co francés Félix Domingo de Bayonne no 
ano 1880. Boa parte da colección que se mostra formaba parte das 
conserveiras e do vello museo que abriran os mesmos Massó. Os dous 
murais de Lugrís que nos reciben na entrada recen restaurados formaban 
parte do comedor da fábrica. 

Tras anos de reivindicación do museo por parte da plataforma 
constituída con ese fin, agora é unha realidade, continuando aquel 
pequeno museo náutico que os Massó animados polo inventor italiano 
Marconi abriron no ano 1932. Guillermo Marconi estaba moi 
impresionado pola colección de libros antigos e mapas que posuía a 

familia. A verdade é que resulta abraiante. Entre os incunábeis, 
O Libro das Sete Partidas de Alfonso X (1494), Tratado da vida 
e do estado da perfección (1499), A divina comedia de Dante 
(1493), A lenda dourada de Jacobo de Vorgaine (1478) ou un 
libro de viaxes escrito polo mesmo Marco Polo (1529). Xunto a 
estas xoias, ducias de libros de diferentes séculos que gardan 
nas súas paxinas os segredos do mar e da pesca. 

Pero antes de subir ao segundo andar do museo, 
dedicado á bibliografía e gravados, temos que aprender como 
era o proceso industrial nas conserveiras. En Massó 
construíanse as latas e podemos ver diferentes tipos deste 
envase con sistemas de apertura precursores das anelas de 
hoxe. No último tercio do século XIX as sardiñas en aceite son 
a revolución. Un pouco máis tarde, con barcos de segunda man 
mercados en Noruega, comézase a ir á pesca da balea de 
maneira industrial. Exportábase a Xapón e eran xa os nipóns 
os que esperaban que chegara a balea a Massó para 
descuartizala e cortala ao seu gusto. Era a primeira vez que os 
veciños da vila vían un oriental. Se vai ao museo non se perda 
o canón co arpón baleeiro. Primeiro cazábase a balea, despois 
insuflábaselle aire comprimido e, por ultimo deixábase balizada para que o resto dos barcos souberan de 
quen era. Ao rematar a xornada o barco pasaba a recoller as súas presas. 

 

Ferramentas a bordo  

Non hai baleeiros no Museo, pero si un 
bote polbeiro, tan típico da vila, que é 
coñecido como “bote de Bueu”. Podemos 
comprender como os construían, que 
ferramentas precisaban e que artes de pesca 
levaban a bordo. Temos diante un mascarón 
de proa singular: un San Telmo xigante, patrón 
dos mariñeiros, que se combinaba nos barcos 
con toda sorte de instrumentos de navegación 
como astrolabios e compases. 

Xa na saída do museo, inaugurado o 
pasado 10 de xullo, volvemos quedar parados 

diante da película que se proxecta 
continuamente e que está montada con 
gravacións que os Massó realizaron a 
principios do século XX. Quedamos 
pensativos ante as empregadas que 
traballaban facendo latas descalzas, de 
branco e peiteadas todas con trenzas. 
Comprendemos que, pese ao relato 
fantástico ao que nos remiten o canón 
baleeiro, os xaponeses no Morrazo, os viaxes 
de Marco Polo ou San Telmo atravesando o 
mar nunha proa, a historia deste museo é tan 
real como as horas e horas que as mulleres da 
película dedicaron a estampar o selo Massó 
nas latas que pasaban polas súas mans.  


